[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Ostegunean hasiko da usoak tiro parada finkoetatik ehizatzeko denboraldia
Udazkeneko protagonista den beste hegazti migratzaile bat, hau da, oilagorra ehizatzeko urriaren 11ra arte itxaron beharko dute ehiztariek
2009ko irailak 29, asteartea.  Ostegunean, hilaren 1ean, hasiko da Foru Erkidegoan usoak ehiza parada eta txabola baimenduetatik ehizatzeko denboraldia. Ehiza Debekualdien Foru Aginduan 2009/2010 denboraldirako ezarritakoaren arabera, ehiza garaiak abenduaren 8ra arte iraungo du (egun hori barne). Ordura arte ehizatu ahal izango dituzte pagausoak, txolomak eta usapal turkiarrak. Espezie horiek saltoan ere ehizatu ahal izango dituzte, azaroaren 1etik datorren urteko urtarrilaren 24ra arte, ostegun, larunbat, igande eta jaiegunetan. 
Aipatu foru aginduaren arabera, tiro paradak, isolatuak zein linean daudenak, finkoak izan behar dute eta mendikateetako tontorretan edo mendi mazeletako zona garaietan egon behar dute. Debekatuta dago eskopeta ibiltariak erabiltzea eta armak zorrotik aterata paradatik kanpo egotea, salbu ehiztaria paradatik gertu eroritako usoren bat hartzera joaten bada; orduan, arma kargatuta eraman dezake. 

Usoak ehizatzeko baimendutako paradetan gehienez hiru ehiztari egon daitezke aldi berean, eta ehiztariek eskopeta bana bakarrik eduki dezakete. 

Tiro paraden itxurak eta formak bat etorri behar dute paisaiarekin. Ingurua garbi edukitzea aprobetxamendu zinegetikoaren titularraren ardura da. Baldintza horiek ez betez gero, Landa Garapen eta Ingurumen departamentuak ehiza jarduera eteteko legezko neurriak har ditzake. 

Paradei baimenak ematea eta debekuak
Debekualdien Foru Aginduaren arabera, hegaldian ehizatzeko tiro parada edo txabola berriak jartzeko edo legeztatuta daudenak mugitzeko Landa Garapen eta Ingurumen departamentuaren baimena behar da. 

Itxaron lerroan dauden usategi edo tiro paraden artean 50 metroko tartea egon behar du, gutxienez. Oztoporik sortuz gero, parada zaharrenak lehentasuna izango du. Oztopoak sortzea da lehentasuna daukan paradaren eraginkortasuna murriztea, paradetako titularrak batera ehizatzeko ados jartzen ez direnean. 

Usoak seinaleekin, tiroekin edo beste era batera uxatzeko edo ibilbidea aldarazteko ekintzak debekatuta daude. Dena den, usoak ehizatu daitezke itsutu eta elbarritu gabeko uso biziak abata gisa erabiliz, legezko txaboletan, baldin eta usoaren ibilbidea aldatzen ez bada eta legezko beste paradetako ehiztariei ehizatzea eragozten ez bazaie.
Parada bat hiru urte segidan ez bada erabiltzen, baimena kenduko zaio. 

Oilagorra ehizatzeko denboraldia urriaren 11n hasiko da
Nafarrek gehien ehizatzen duten beste hegazti migratzaileetako bat oilagorra da. Hegazti hori ehizatzeko garaia urriaren 11n hasiko da. Egunero ehizatu ahal izango dute, 2010eko urtarrilaren 31 arte (egun hori barne), Foru Erkidegoko basoetan; baliatu ahal izango dute zakurra txintxarri tradizionalarekin edo koilare elektronikoarekin.
2009-2010 denboraldiko ehiza ordutegia hasten da eguna argitu eta ordu betera eta amaitzen da gaua heldu baino ordu bete lehenago. Egunero, ehiztari bakoitzak gehienez hiru oilagor harrapatu ditzake; ehizatutako oilagor kopurua esparru bakoitzean kontrolatu behar da, zigilu edo txartelen bitartez. 

Aurten ere, Landa Garapen eta Ingurumen departamentuak gogorarazi du oilagorrak ezin direla ehizatu “zain” edo baltsetan, eta ehizatutako hegaztiak ezin direla merkaturatu. Gainera, Nafarroako Gobernuak ehiza modalitate hori debekatu dezake “zori egunetan” edo hotz handia egiten duenean, hegaztiek beren burua nekezago babestu dezaketelako. Debekuaren berri hedabideen bitartez emango dute. 

Halaber, adarzabalak eta oreinak ehizatu ahal izango dituzte, uxaldiak medio, urriaren 11tik datorren urteko urtarrilaren 17ra arte, ostegun, larunbat, igande eta jaiegunetan. 

( Oharra: navarra.es web guneko albisteen atalean prentsa-ohar honi buruzko argazki bat dago.

